
428 hitz

Alkoholaren preso 

Alkoholismoak bi fase ditu: gehiegikeria eta dependentzia. Bigarrena oso gogorra da 

EUSEBIO GONZALEZ 

Alkoholak pertsona baten egoera fisiko eta psikologikoa baldintzatzen duenean, pertsona hori alkoholikoa dela esaten da. Neurrigabeko alkohol kontsumoa da gaixotasun horren ezaugarri nagusia. 

Bi zati dituen gaixotasuna da: gehiegikeria eta dependentzia. Alkohol pixka bat hartzea ez da txarra. Gorputzerako terapeutikoa dela esaten da. Benetako arazoa behar baino gehiago edatean hastea da. Izan ere, hori denbora luzez eginez gero, dependentzia sortzen da. Horrek zer esan nahi du, baina? Bada, gorputza ohitu egin dela alkohola hartzera, eta hori gabe ezin duela funtzionatu. 

Gaixotasunaren bigarren zatia askoz gogorragoa da, eta gaixoak bi fenomeno jasaten ditu: tolerantzia eta abstinentzia sindromea. Tolerantziak esan nahi du gaixoak gero eta alkohol gehiago hartu beharko duela mozkortzeko. Abstinentzia sindromea, berriz, hartzen den alkohol kopurua murrizten denean sortzen da. Horren sintomak hauek dira: etengabeko bihotz taupadak, izerditzea, urduritasuna, apetitu galera, goragalea, dardarak... 

Alkoholaren dependentzia fisikoa eta psikikoa da. Dependentzia fisikoaren sintomak alkoholaren kontsumoa murrizten denean agertzen dira. Alkoholak nerbio sistema zentralari eragiten dio batez ere, eta hauek dira sortzen dituen sintomak: hestura, jarrera aldaketa, mugitzeko unean geldotasuna, oldarkortasuna eta adi egoteko zailtasunak. Denbora igaro ahala, gainera, bestelako organo batzuk erasotzen ditu: sabela, bihotza eta gibela, besteak beste. Horrekin batera, gainera, alkoholismoak ondorio sozialak ditu. Beraz, hiru ondorioak landu behar dira: fisikoak, psikikoak eta sozialak. 

Hartu beharreko loreen esentziak 

Zerasifera (prunus cerasifera), arrosa basatia (rosas canina), agrimonia (agrimonia eupatoria), gorostia (ilex aquifolium), intxaurrondoa (juglans regia), zumar zuria (aesculus hippocastanum), ziapea (sinapis arvensis), astuzkerra (centaurium erythaea) eta pinu basatia (pinus sylvestris). 

Kasu klinikoa 

42 urteko gizona. Herstura dauka, eta alkoholaren ondorioz ezin duela bere burua kontrolatu. Sarritan joan izan da medikuarengana eta sendagilearengana, baina haiek agindutako tratamenduak ez ditu serio hartu. Baina etxean gero eta arazo gehiago dituenez, neurriak hartzea erabaki du. Senide batek aholkatuta lore esentzien terapia probatzea erabaki du. Nortasun gutxi duela aitortzen du, eta nerabezaroan hasi zela edaten lagunen eraginez. Urteen poderioz, alkoholaren menpe bizi dela jabetu da. Horren ondorioz ez da bere buruaren jabe, eta behar ez diren jarrerak ditu maite dituen pertsonekin. Hori dela eta, errudun sentitzen da. Halakorik ez gertatzeko pinu basatia aginduko zaio. Zerasiferak, berriz, bere burua kontrolatzen lagunduko dio. Dituen arazoei beste modu batean aurre egiteko, berriz, agrimoniaren eta arrosa basatiaren esentziak hartu beharko ditu. Gainerako landareen esentziek lasaitu, eta duen erru sentimendua gutxitzen lagunduko diote. 

Dena ondo joanez gero, zazpi hilabete barru gizona osatua egongo da. Hori bai, kontu handia eduki behar da. Izan ere, oso erraza da berriro ere edaten hastea. Horregatik, halere, ez da etsi behar, gaixo gehienak erabat sendatzen baitira. 

